
1. Ընթացիկ իրավիճակը և իրավական ակտի ընդունման անհրաժեշտությունը

Հայաստանի Հանրապետության կառավարության 2018 թվականի օգոստոսի 2-ի N 878-Ն որոշմամբ (այսուհետ՝ Որոշում) սահմանվել են առանձին խնդիրների իրականացման համար պետական մարմինների կողմից փորձագետի ներգրավման կարգը և դեպքերը։ 
Պետական մարմնի կանոնադրական խնդիրներից բխող կոնկրետ գործառույթի իրականացման ծավալների կտրուկ ավելացման դեպքում ներգրավվում  է փորձագետ մինչև մեկ տարի ժամանակահատվածով։ Ընդ որում, տվյալ դեպքում փորձագետի հիմնական աշխատավարձը սահմանվում է այդ գործառույթն իրականացնող քաղաքացիական ծառայողի հիմնական աշխատավարձի նվազագույն չափով (քաղաքացիական ծառայողի պաշտոնի ենթախմբին համապատասխանող սանդղակի նվազագույն գործակցի և բազային աշխատավարձի արտադրյալ)։
Փաստորեն, փորձագետ ներգրավվելու անհրաժեշտությունն առաջանում է պետական մարմնի կանոնադրական խնդիրներից բխող կոնկրետ գործառույթի իրականացման ծավալների կտրուկ ավելացման դեպքում, ինչից հետևում է, որ աշխատանքի ծավալները մեծ են, արդյունքը՝ կոնկրետ և գնահատելի։ 
Ներկայիս սահմանված կարգով փորձագետների համար լրավճարներ, հավելավճարներ և պարգևավճարներ նախատեսված չեն, մինչդեռ այլ հավասար պայմաններում աշխատող քաղաքացիական ծառայողները, որոնց աշխատավարձի համարժեք չափով վարձատրվում են փորձագետները, պարբերաբար ստանում են պարգևավճարներ և հավելավճարներ՝ բարեխիղճ աշխատանքի և կատարողականների գնահատման արդյունքում։

2. Առաջարկվող կարգավորման բնույթը

[bookmark: _Hlk32096294]Նախագծով առաջարկվում է բացառություն նախատեսել սահմանված կարգում և  պետական մարմնի կանոնադրական խնդիրներից բխող կոնկրետ գործառույթի իրականացման ծավալների կտրուկ ավելացման դեպքում փորձագետ ներգրավելու դեպքում նրանց համար ևս նախատեսել պարգևատրման հնարավորություն։ 
Բացի այդ, նախագծով առաջարկվում է փորձագետին արտաժամյա, գիշերային, հանգստյան և ոչ աշխատանքային՝ տոնական և հիշատակի  օրերին աշխատանքների ներգրավելու դեպքում սահմանել վարձատրություն՝ Հայաստանի Հանրապետության աշխատանքային օրենսգրքով սահմանված նվազագույն չափերով: 
Նախագծով առաջարկվում է նաև կատարել որոշակի տեխնիկական շտկումներ, մասնավորապես՝ փոփոխություն կատարել սահմանված կարգով և ժամկետներում փորձագետ չներգրավելու դեպքում նոր հայտարարության հրապարակման ժամկետի մասով։ Որոշման հավելվածի 10.1-ին կետում սահմանված է, որ եթե փորձագետ ներգրավելու համար հրապարակված հայտարարության պահանջները բավարարող հավակնորդի կողմից դիմում չի ներկայացվել, կամ դիմում ներկայացրած հավակնորդը չի բավարարում տվյալ հրապարակած հայտարարության պահանջները կամ փորձագետ չի ընտրվում, ապա համապատասխան մարմինը դիմումների ընդունման վերջնաժամկետի հաջորդ աշխատանքային օրը դրա մասին տեղեկություն է հրապարակում իր պաշտոնական կայքում, իսկ դրա անհնարինության դեպքում՝ իր վերադաս մարմնի պաշտոնական կայքում և հրապարակում է նոր հայտարարություն։ Այսինքն, նոր հայտարարությունը հրապարակվում է դիմումների վերջնաժամկետի հաջորդ օրը, մինչդեռ, համաձայն Որոշման հավելվածի 10-րդ կետի, գլխավոր քարտուղարի կողմից փորձագետի ընտրությունն իրականացվում է փաստաթղթերի ընդունման վերջնաժամկետից հետո 3 աշխատանքային օրվա ընթացքում։ Հետևաբար, նախագծով առաջարկվում է այդ ժամկետը նախատեսել փաստաթղթերը ներկայացնելու ժամկետի ավարտից հետո երրորդ աշխատանքային օրվան հաջորդող աշխատանքային օրը, ինչը գործնականում ավելի նպատակահարմար է և կիրառելի։
Նախագծով առաջարկվում է նաև, որպեսզի կայքում հրապարակվեն տեղեկություններ ոչ թե փորձագետի ընտրության գործընթացի և ընտրված փորձագետի վերաբերյալ, այլ՝ երեք օրվա ընթացքում կայքում հրապարակվեն տեղեկություններ արդեն ներգրաված փորձագետի վերաբերյալ, քանի որ ընտրության գործընթացն իրականացվում է սահմանված կարգով, որից բխող հրապարակման ենթակա տեղեկատվությունը, այն է հայտարարություն, ներգրավված փորձագետի տվյալները, արդեն իսկ ենթակա են հրապարակման։

3. Ակնկալվող արդյունքը

[bookmark: _Hlk32096357][bookmark: _GoBack]ՀՀ աշխատանքային օրենսգրքի 178-րդ հոդվածի 4-րդ մասով սահմանված է, որ աշխատողի աշխատավարձը կախված է աշխատողի որակավորումից, աշխատանքի պայմանն երից, որակից, քանակից, բարդությունից: Նախագիծը հնարավորություն է տալիս ապահովել միևնույն ծավալով և որակով կատարված աշխատանքի համար այլ հավասար պայմաններում համարժեք վարձատրություն պետական մարմնի աշխատողների համար, ինչպես նաև փորձագետին արտաժամյա, գիշերային, հանգստյան և ոչ աշխատանքային՝ տոնական և հիշատակի  օրերին աշխատանքների ներգրավելու դեպքում սահմանել վարձատրություն՝ Հայաստանի Հանրապետության աշխատանքային օրենսգրքով սահմանված նվազագույն չափերով:



